Ang PANDESAL 2004

Hulyo 1

Huwebes

Ika-13 Linggo ng Taon

Unang Pagbasa: Am 7:10-17
Tinapay ng Buhay: Mt 9:1-8

Muling sumakay sa bangka si Jesus, tumawid sa lawa at bu​malik sa sariling bayan. Dinala sa kanya roon ang isang paralitikong nakahiga sa papag. Nang makita ni Jesus ang kanilang pananalig, sinabi niya sa paralitiko: “Lakasan mo ang iyong loob, anak! Pinatawad na ang iyong mga kasalanan.”

Noo’y inisip ng ilang guro ng Batas: “Iniinsulto ng taong ito ang Diyos.” Alam ni Jesus ang kanilang mga niloloob, at sinabi niya: “Bakit kayo nag-iisip ng masama? Ano ba ang mas madaling sabihin: ‘Pinatawad na ang iyong mga kasalanan’ o ‘Tumayo ka at lumakad’? Dapat n’yong mala​man na may kapang​yarihan sa lupa ang Anak ng Tao na mag​pa​tawad ng kasalanan.” At sinabi niya sa parali​tiko: “Buma​ngon ka, dalhin mo ang iyong higaan at umuwi.” At buma​ngon ang tao at umuwi.

Nang makita naman ito ng mga tao, napuno sila ng pagkamangha at nagpuri sa Diyos sa pagbibigay ng gayong kapangyarihan sa mga tao.

Pagninilay

Napakahirap ang kalagayan ng isang alipin ng kasalanan. Paminsan-minsan, hindi tayo makalayo dahil napipigilan tayo ng bigat nito. Hindi kataka-taka na hindi tayo makaga-law, papaano napapara-lisa tayo nito at kung minsan para tayong nakatali sa kanyang tanikala. Ang pagpa-patawad ni Jesus sa paralitiko ay pagbibigay muli ng kanyang kaka-yahang makalakad at magpanibagong simula sa kanyang buhay. Alam ng Panginoon kung ano ang umaalipin sa kanya. Hangga’t hindi niya malampasan ang kasa-lanang dala-dala, hindi siya makalalayo. Kaya’t angkop lang na patawa-rin ng Panginoon ang kanyang kasalanan. Kaya ikaw, pabigat rin ba ang pasan-pasan mong kasalanan?

Hulyo 2

Biyernes

Ika-13 Linggo ng Taon

Unang Pagbasa: Am 8:4-6, 9-12

Tinapay ng Buhay: Mt 9:9-13

Sa paglalakad ni Jesus, nakita niya ang isang lalaking nagngangalang Mateo na nakaupo sa singilan ng buwis at sinabi niya rito: “Sumunod ka sa akin.” At tumayo si Mateo at sinundan siya. At habang nasa hapag si Jesus sa bahay ni Mateo, maraming tagasingil ng buwis at iba pang makasalanan ang lumapit at nakisalo kay Jesus at sa kanyang mga alagad. Nang makita ito ng mga Pariseo, tinanong nila ang kanyang mga alagad: “Bakit kumakaing kasama ng mga makasalanan at maniningil ng buwis ang inyong guro?”

Nang marinig ito ni Jesus, sinabi niya: “Hindi ang malulusog ang nangangailangan ng doktor kundi ang mga maysakit. Sige, matutuhan sana ninyo ang kahulugan ng ‘Awa ang gusto ko, hindi handog.’ Hindi ako pumarito para tawagin ang mabubuti kundi ang mga makasalanan.”

Pagninilay

Paminsan-minsan magu-gulat na lang tayo sa mga taong nakatanggap ng paanyaya ng Panginoon. Mga taong kung minsan sa mata ng bayan ay di karapat-dapat. Ngunit iba ang panlasa ng Pangi-noon sa pagpili ng Kan-yang mga hinirang, hindi naaayon sa batayan ng mundo. Kung tutuusin nga naman, ang Kanyang pipiliin ay mga daluyan lamang ng Kanyang biyaya, mga instrumento baga ng Kanyang pagpapala. Kung galing rin lang sa Kanya ang lahat, hindi importante kung anong uri ng instrumento mayroon siya. Ang importante, sang-ayon at bukas-loob ang hinirang na maging kasangga ng Panginoon. Kaya’t huwag tayong mabahala, hindi gaya ng beauty contest o ano mang paligsahan ang pagtatalaga ng mga hinirang. Ito ay isang pagkukusa.

Hulyo 3

Sabado

Santo Tomas, Apostol

Unang Pagbasa: Ef 2:19-22

Tinapay ng Buhay: Jn 20:24-29

Hindi nila kasama si Tomas na tina​guriang Kambal, na isa sa Labin​dalawa, nang du​mating si Jesus. Kaya sinabi sa kanya ng iba pang mga alagad: “Nakita namin ang Pangi​noon!” Sinabi naman niya: “Maliban lamang na ma​kita sa kanyang mga kamay ang tatak ng mga pako at maipasok ang aking daliri sa pinag​lagusan ng mga pako at maipasok ang aking kamay sa tagiliran niya, hinding-hindi ako mani​niwala!” 

Makaraan ang walong araw, mu​ling nasa loob ang kanyang mga ala​gad at kasa​ma nila si Tomas. Dumating si Jesus ha​bang nakasara ang mga pinto at puma​gitna.

At sinabi niya: “Kapa​yapaan sa inyo!” At sinabi niya kay Tomas: “Ilapit mo rito ang daliri mo at tingnan ang aking mga kamay. At ilapit ang kamay mo at ipasok sa aking tagiliran at huwag tumangging maniwala kundi ma​niwala!” 

Sumagot si Tomas sa kanya: “Pangi​noon ko at Diyos ko – ikaw!” Sinabi sa kanya ni Jesus: “Dahil ba sa nakita mo ako kaya ka naniniwala? Mapapalad ang mga hindi nakakita at naniniwala.” 

Pagninilay

Marami sa atin ang hindi agad-agad mapapaniwala ng walang batayan na maaari niyang kilingan bilang katibayan. Tawag sa kanila sa wikang Ingles ay mga skeptics. At nakinabang rin naman tayo sa kanilang angking ugali. Nang dahil sa kanila, ang mga bagay noon na pikit mata nating pinaniniwalaan ay napahayag ng malinaw at walang kaduda-duda. Samakatuwid, ang maging isang Tomas na mapag-duda ay hindi masama. Nagiging masama lamang ito kung ang ugaling likas na mapagduda ay nahuhulog sa katigasan ng ulo. Si Santo Tomas ay isang modelo na maaari nating tularan. Magmatigas tayo sa mga bagay na hindi pa napapatunayan, ngunit kung tayo’y sa harap ng isang katotohanan na pinababalintunaan ang ating pinaniniwalaan, matuto tayong magpakumbaba at tumanggap ng kamalian.

Hulyo 4

Sabado

Ika-14 na Linggo ng Taon

Unang Pagbasa: Is 66:10-14

Magalak kasama ng Jerusalem,

at magsaya lahat kayong nagmamahal sa kanya.

Makiisa sa kanyang kagalakan, 

lahat kayong nagluluksa sa kanya.

Pagkat kayo’y sususo at mabubusog

sa kanyang mapagkandiling dibdib,

iinom at masisiyahan 

sa dibdib ng kanyang kaluwalhatian.

Pagkat ito ang sinasabi ni Yawe:

Padadaluyin kong tulad ng ilog

ang kapayapaan sa kanya,

padaragsain kong tulad ng baha

ang yaman ng mga bansa sa kanya.

At kayo’y pasususuhin at kikilikin,

at hahaplus-haplusing kalong sa mga tuhod.

Kung paanong inaaliw ng ina ang kanyang anak na lalaki,

gayon ko kayo aaliwin.

Pagkakita ninyo nito, puso ninyo’y matutuwa;

at katulad ng damo,

mga buto ninyo’y mananariwa.

Ipahahayag ang kamay ni Yawe sa kanyang mga lingkod,

at ang kanyang galit sa kanyang mga kaaway.

Ikalawang Pagbasa: Gal 6:14-18

Sa ganang akin, huwag nawa akong magmalaki maliban sa krus ng ating Panginoong Jesucristo. Sa pamamagitan niyon ay napako sa krus ang daigdig para sa akin, at ako rin para sa daigdig.

Walang kabuluhan nga ang pag​ka​katuli o ang di-pagkakatuli kundi ang bagong paglikha. At sa lahat ng sumu​sunod sa tuntuning ito, ang kapa​yapaan at awa ay sumakanila at sa Israel ng Diyos. Mula ngayon, huwag na akong istorbuhin ninuman; sapag​kat dala ko sa aking katawan ang tatak ni Jesus. 
Mga kapatid, sumainyong espi​ritu ang biyaya ng ating Panginoong Jesucristo. Amen. 

Tinapay ng Buhay: Lc 10:1-12, 17-20

Pagkatapos nito, humirang ang Panginoon ng iba pang pitumpu’t dalawa at isinugo silang dala-dalawa na mauna sa kanya sa bawat ba​yan at lugar na takda niyang pun​tahan. Sinabi niya sa kanila: “Marami nga ang aanihin at kakaunti naman ang mga mang​gagawa; idalangin ninyo sa panginoon ng ani na magpadala siya ng mga manggagawa sa kanyang ani. Lumakad na kayo. Isinusugo ko ka​yong parang mga tupa sa gitna ng mga asong-gubat. Huwag kayong magdala ng pitaka, bag o mga sandalyas. At huwag ninyong ba​tiin ang sinuman sa daan.

“Saanmang bahay kayo pumasok, sa​bihin muna ninyo: ‘Mapasata​hanang ito ang kapayapaan!’ Kung mapaya​pang tao ang naroon, sasakanya ang inyong kapayapaan. Kung hindi’y mag​babalik sa inyo ang inyong dasal. At sa bahay na iyon kayo manatili; kumain kayo at umi​nom na kasalo nila sapag​kat may karapatan ang manggagawa sa kanyang sa​hod. Huwag kayong magpapapalit-palit ng bahay.

“Saanmang bayan kayo pumasok at tanggapin nila kayo, kanin ninyo anu​mang ihain sa inyo. Pagalingin din ninyo ang mga maysakit doon at sabihin ninyo sa kanila: ‘Palapit na sa inyo ang kaha​rian ng Diyos.’

“Saanmang bayan kayo pumasok at di nila kayo tanggapin, lumabas kayo sa mga liwasan nito at inyong sabihin: ‘Pati na alikabok mula sa inyong ba​yan na ku​mapit sa aming mga paa ay ipinapagpag namin sa inyo. Gayunman, alamin nin​yong palapit na ang kaharian ng Diyos.’

Sina​sabi ko sa inyo na magaan pa ang sasapitin ng mga taga-Sodom kaysa bayang iyon sa dakilang Araw.”

Pagninilay

Maraming bagay tayong matututunan sa Ebanghelyo ngayon patungkol sa ating pagiging Alagad ng Panginoon. Una ay ang pagkakaroon ng kasama sa ating Pamamahayag ng Mabuting Balita. Dala-dalawa silang isinugo ng Panginoon na mauna sa Kanya sa mga kabayanan. Samakatuwid, kailangan pala natin ang pagtutulungan sa pagsulong ng Mabuting Balita. Pangalawa, umasa tayo sa Panginoon at hindi sa ating ganang sarili. Kaya’t di niya pinadala ng kung ano man ang mga Sugo, ang Kanyang biyaya ay sapat na para sa kanilang gagawin at pangangailangan. Pangatlo ay ang pagtatalaga ng buong puso sa gawain ng Diyos. Huwag pabaling-baling ang ating tingin sa ibang bagay kung tayo ay Kanyang inatasang gawin ang Kanyang ninanais. Ikaw rin, baka matisod ka at di na makarating sa paroroonan.

Hulyo 5

Lunes

Ika-14 na Linggo ng Taon

Unang Pagbasa: Hos 2:16,17-18,21-22

Tinapay ng Buhay: Mt 9:18-26
Habang nagsasalita si Jesus sa kanila, lumapit sa kanya ang isang pangulo ng sinagoga at paluhod na sinabi: “Kamamatay nga lamang ng aking anak na babae, pero halika at ipatong ang iyong mga kamay at siya’y mabubuhay.” Kaya tumayo si Jesus at sumama sa kan​ya, pati na ang kanyang mga alagad. 

Nilapitan naman siya mula sa likuran ng isang babaeng labindalawang taon nang dinudugo, at hinipo nito ang layla​yan ng damit ni Jesus. Sapagkat naisip niya: “Kung mahi​hipo ko lamang ang lay​la​yan ng kan​yang damit, gagaling na ako.” Lumi​ngon naman si Jesus, nakita niya siya at sinabi: “Lakasan mo ang iyong loob, anak ko, pinagaling ka ng iyong pananalig.” At gumaling ang babae sa sandaling iyon.

Pagdating ni Jesus sa bahay ng pangulo, nakita niya ang mga tumutugtog ng plauta at ang maraming taong nagkakaingay. At sinabi niya: “Umalis kayo! Hindi patay ang dala​gita kundi tulog.” Pinagtawanan nila siya. Ngunit pagkaalis ng mga tao, puma​sok siya, hina​wakan ang bata sa kamay at buma​ngon ito. Luma​ganap ang balitang ito sa buong lupa​ing iyon.

Pagninilay

Saan man tayo mapadpad, ang Alagad ng Panginoon ay nagbibigay-buhay sa bawat taong makada-upang-palad niya. Ang problema ay minsan, kaiba ang mga nang-yayari sa atin. Sa halip na maghasik tayo ng buhay, ang dala-dala natin sa iba ay panini-rang-puri o dili kaya’y away. Mabuti sigurong balikan natin ang sinu-sundan nating Pangi-noon, at tularan natin ang mapagbigay-buhay Niyang halimbawa sa iba. At nang sa ganoon ay hindi tayo pangingi-lagan ng ating kapwa. At papaano natin magagawa ito? Sa aking palagay simple lang mga kapatid. Dalhin natin ang salita ng Diyos at hindi ang ating sariling salita. At ng sa ganoon, uusbong ang magandang buhay saan man tayo mapadpad.

Hulyo 6

Martes

Ika-14 na Linggo ng Taon

Unang Pagbasa: Hos 8:4-7, 11-13

Tinapay ng Buhay: Mt 9:32-38

Nang makaalis na ang mga ito, may nagdala naman kay Jesus ng isang lala​king pipi na inaalihan ng demonyo. Nang mapalayas niya ang demonyo, nakapag​salita ang pipi kaya namangha ang mga tao at kanilang sinabi: “Wala pang nang​yaring ganito sa Israel.” Ngu​nit sinabi naman ng mga Pariseo: “Nagpapalayas siya ng demonyo sa tulong ng pinuno ng mga demonyo.”

At nilibot ni Jesus ang mga bayan at mga nayon; nagtuturo siya sa kanilang mga sinagoga, nagpapahayag ng Mabu​ting Balita ng Kaharian at nagpapagaling ng lahat ng sakit at karamdaman. Nang makita niya ang makapal na tao, naawa siya sa kanila sapagkat hirap sila at lu​pay​pay na parang mga tupang walang pastol. At sinabi niya sa kanyang mga alagad: “Marami nga ang aanihin at ka​kaunti naman ang mga manggagawa. Ida​langin ninyo sa panginoon ng ani na magpadala siya ng mga manggagawa sa kanyang ani.”

Pagninilay

Totoo ngang marami ang aanihin at kakaunti ang mga manggagawa, kaya siguro naglipana ang mga magnanakaw na gustong anihin ang hindi nila pinaghirapang itanim. Ilibot lang natin ang ating paningin, marami ang mga nagkukunwari na mga sugo. Ang materyalismo ng ating lipunan ay nagsasabing magkakaroon lamang tayo ng masayang buhay sa paglilikom ng maraming material na gamit. Ang mga nagsisidamihang ideolohiya ay nanghihi-kayat sa atin upang matamasa daw natin ang kaginhawaang mithi. Saan nga ba naman ang mga manggagawang isinugo ng Panginoon upang iwasto ang landas ng Kanyang kawan? Kung maaari rin lang naman tayong magkusa ng sarili, bakit kinakailangan pa nating magtuturuan kung sinu-sino tayo?

Hulyo 7

Miyerkules

Ika-14 na Linggo ng Taon

Unang Pagbasa: Hos 10:1-3, 7-8, 12

Tinapay ng Buhay: Mt 10:1-7

Tinawag ni Jesus ang labin​dalawa niyang alagad at bi​nigyan sila ng kapangyarihan sa maruruming espiritu para palayasin ang mga ito at pagalingin ang lahat ng sakit at ka​ram​daman. 

Ito ang mga pangalan ng labindalawang apostol: una, si Simong tinatawag na Pedro, at ang kanyang kapatid na si Andres; si Jaime na anak ni Zebedeo, at ang kapatid nitong si Juan; sina Felipe at Bartolome, Tomas at Mateo, na tag​a​si​ngil ng buwis; si Jaimeng anak ni Alfeo, at si Tadeo; si Simong Kananeo, at si Judas Iskariote na magkakanulo sa kanya.

Sinugo ni Jesus ang labindalawang ito at pinagbilinan: “Huwag ka​yong lumiko papunta sa mga pagano at huwag pumasok sa bayang Sama​ritano. Hana​pin ninyo ang nawawa​lang tupa ng sambayanan ng Israel.

“Ipahayag ang mensaheng ito sa in​yong paglalakbay: ‘Palapit na ang kaha​rian ng Langit.’”

Pagninilay

Sa ating mga dapat gawin, mainam na alam natin kung ano ang layunin at sinu-sino ang dapat makinabang sa ating gagawin. Ito’y nakakabawas ng abala at hindi tayo gaanong mahi-rapan at nagbabakasakali sapagkat malinaw ang ibinigay na instruksyon. Kaya’t inilahad ni Jesus ang Kanyang nais at kung sino ang dapat makinabang sa Kanyang pagsusugo sa mga Apostoles. Ang mga nawawalang tupa lamang ng Israel ang hanapin at pahahayagan ng Magandang Balita. Malinaw at madaling maisakatuparan. Kung ano ang magiging bunga nito, ay nakabatay na sa pagiging bukas-loob ng mga pinahahayagan. Ganoon din sana tayo, malinaw kung ano ang tinutukoy at ng sa ganoon, maiwasan ang mga maling akala.

Hulyo 8

Huwebes

Ika-14 na Linggo ng Taon

Unang Pagbasa: Hos 11:1, 3-4, 8-9

Tinapay ng Buhay: Mt 10:7-15
Sinabi ni Jesus sa kanyang mga alagad, “Ipahayag ang mensaheng ito sa in​yong paglalakbay: ‘Palapit na ang kaha​rian ng Langit.’ Pagalingin ang maysakit, buhayin ang patay, linisin ang mga may​ketong at palayasin ang mga demonyo. Tinanggap ninyo ito nang walang bayad kaya ibigay rin ninyo nang walang bayad. Hu​wag magdala ng ginto, pilak o pera sa inyong mga bulsa. Huwag magdala ng balutan o sobrang damit o sandal​yas o tungkod, sapagkat may kara​patan ang mang​gagawa sa kanyang ikabubuhay. 

Pagdating ninyo sa isang bayan o baryo, maghanap ng isang taong karapat-dapat at makituloy sa kanya hanggang sa inyong pag-alis.

Pagpasok ninyo sa isang tahanan, dasalan ito ng kapayapaan. Kung kara​pat-dapat ang sambahayang ito, sasa​kanila ang kapayapaang dinasal ninyo; kung hindi naman karapat-dapat, babalik sa inyo ang inyong dasal. 

At kung may bahay o bayang hindi tatanggap sa inyo o makikinig sa inyong mga salita, lumabas sa bahay o bayang iyon at ipagpag ang alikabok sa inyong mga paa. Sinasabi ko sa inyo, mas ma​giging magaan pa sa araw ng pag​hu​​hu​kom para sa mga taga-Sodom at Gomorra kaysa bayang iyon.”

Pagninilay

Napakaganda ng simula ng pagsusugo ni Jesus sa Kanyang mga Apostoles. Wala silang dadalhin ni ano mang gamit sa kanilang pamamahayag kundi ang mga biyayang ipinagkaloob lamang ni Jesus sa kanila. Dito makikita natin ang tunay na katayuan ng tao sa harap ng Panginoon. Tayo rin ay pulubi gaya ng iba at nangangailangan ng Kanyang pagpapala. At dahil dito, tayo ay inatasang ibahagi rin sa iba na walang kabayaran ang natanggap nating biyaya mula sa Kanya. At silang tumanggap ay matututo ring makibahagi sa iba ng may pasasalamat sa Panginoong mapagbigay sa atin. Isang pagbaba-haginan na ang puno’t-dulo ay ang kaganda-hang-loob ng Panginoon. Kung gagawin natin ito, walang maghihirap sa atin.

Hulyo 9

Biyernes

Ika-14 na Linggo ng Taon

Unang Pagbasa: Hos 14:2-10

Gospel: Mt 10:16-23

Sinabi ni Jesus sa kanyang mga alagad, “Isinusugo ko kayo ngayon na pa​rang mga tupa sa gitna ng mga asong- gubat. Maging matalino nawa kayo gaya ng mga ahas at walang-malay na parang mga kalapati. Mag-ingat sa mga tao; ibibigay nga nila kayo sa mga sang​gu​nian at hahagu​pitin kayo sa kanilang mga sinagoga. Dadalhin din nila kayo sa mga pinuno at mga hari dahil sa akin, at dapat kayong mag​bigay-​patotoo sa ka​nila at sa mga pagano. 

Pag nilitis naman kayo, huwag mag-alala sa inyong sasabihin; sa oras na iyo’y ibibigay nga sa inyo ang inyong sasabihin. Sapagkat hindi kayo ang magsasalita kundi ang Espi​ritu ng inyong Ama ang magsasalita sa pamamagitan ninyo. 

Ipapapatay ng kapatid ang sari​ling kapatid, ng ama ang kanyang anak; at isasakdal ng mga anak ang kanilang mga magulang at ipapapatay sila. Ka​mu​muhian kayo ng lahat dahil sa akin, ngunit ang mananatiling matatag hanggang wakas ang siyang mali​ligtas. 

Pag inusig kayo sa isang bayan, tumakas kayo sa iba. Sinasabi ko sa inyo, bago ninyo matapos daanan ang lahat ng bayan sa Israel, darating na ang Anak ng Tao.”

Pagninilay

Ipinadala tayo ni Jesus upang baguhin ang kamalayan ng mundo ayon sa Kanyang kamalayan. Ngunit hindi Niya ninais na magiging biktima lamang tayo ng poot nito. Ipinaalalahanan Niya tayo na maging matalino sa pakikipag-tunggali sa mundo. Ano nga ba naman ang mapapala natin sa walang saysay na pakikipagtunggali o na pag-aalay ng sarili? Kung kinakailangan man tayong magtalaga ng sarili, sa isang makabuluhan man lang sanang pamamaraan. Kung saan ito ay magsisilbing inspirasyon at gabay ng ating mga kapatid. Sapagkat hindi tayo mga tatanga-tangang Alagad ng Panginoon. Ang ating kaisipa’t lakas ay may patutunguhan at magbubunga ng ibayo kung gagamitin sa makabuluhang bagay.

Hulyo 10

Sabado

Ika-14 na Linggo ng Taon

Tinapay ng Buhay: Mt 10:24-33

Sinabi ni Jesus sa kanyang mga alagad, “Hindi daig ng alagad ang kanyang guro, o ng utusan ang kan​yang amo. Sa​pat nang tularan ng alagad ang kanyang guro, at ng utusan ang kanyang amo. Kung tinawag na Beelzebul ang may-ari ng bahay, ano pa kaya ang kan​​yang mga kasam​bahay! Kaya huwag kayong matakot sa kanila. 

Walang tinatakpan na di nabubun​yag at walang natatago na di naha​ha​yag. Ang sinasabi ko sa inyo sa dilim, ipa​hayag ninyo sa liwanag. Ang narinig ninyo nang pabulong, ipahayag mula sa bubong.

Huwag matakot sa mga naka​papatay ng katawan ngunit hindi ng kalu​luwa. Matakot kayo sa may ka​pang​yarihang sumira ng kaluluwa pati ng katawan sa impiyerno. Nabi​bili ang maya nang dalawa isang pera, pero wala isa mang buma​bag​sak sa lupa na hindi niloloob ng Ama. At kayo, bilang na pati buhok sa inyong ulo. Kaya huwag ka​yong matakot: mas mahalaga kayo kaysa mga maya.
Ang sinumang kumilala sa akin sa harap ng mga tao ay kikilalanin ko sa harap ng aking Ama sa Langit. At ang ayaw kumilala sa akin sa harap ng mga tao ay hindi ko rin kikilalanin sa harap ng aking Ama sa Langit.”

Pagninilay

Hindi na kaila sa buhay ng isang Alagad ang mga pagkukutya at pag-aalipusta ng mundo. Ikaw ba naman ang tagapagdala ng Salita na matalas at nakapuputol, gaya ng isang matalim na espada, ewan ko lang kung dadami ang iyong kaibigan. Ngunit pinaaalalahanan tayo ni Jesus na huwag katakutan ang mundo. Ito ay una na Niyang nagapi at nasakop. Kailanman ay hindi magwawagi ito laban sa atin. May mga bagay sa ating buhay na nanga-ngailangan ng pagta-talaga. Kung hindi tayo takot isalang ang ating buhay para sa mga lumilipas na bagay, bakit tayo matatakot ialay ito para sa gawain ng Diyos?

Hulyo 11

Linggo

Ika-15 Linggo ng Taon

Unang Pagbasa: Dt 30:10-14

Sa​pagkat makikinig ka sa tinig ni Yaweng iyong Diyos at tutuparin ang kanyang mga utos at mga tuntuning nakasulat sa aklat na ito ng Batas, sapagkat mag​babalik ka kay Yaweng iyong Diyos nang buo mong puso at nang buo mong kalu​luwa.
Hindi napakahirap para sa iyo o na​pakalayo sa iyo ang utos na ito na iniu​utos ko sa iyo ngayon. Wala ito sa langit para sabihin mong – Sino ang aakyat sa langit upang kunin ito para sa amin at mag​paparinig nito sa amin upang aming maisabuhay? Wala rin ito sa kabilang ibayo ng dagat para sabihin mong – Sino ang tatawid sa ka​bilang ibayo ng dagat upang kunin ito para sa amin at mag​pa​parinig nito sa amin upang aming maisabuhay? 

Hindi! napakalapit ng salitang ito sa iyo! Nasa iyong bibig na at nasa iyong puso para maisabuhay ito.

Ikalawang Pagbasa: Col 1:15-20
Siya ang larawan ng di-naki​kitang Diyos,

ang panganay ng tanang nilikha,

sapagkat sa kanya nilalang ang lahat ng nasa langit 

at lahat ng nasa lupa,

ang mga nakikita at di-nakikita,

ang Mga Trono, Pagkahari, Pamu​nuan, Ka​pangyarihan.

Sa pamamagitan niya at dahil sa kanya ni​likha ang lahat:

siya nga ang una sa lahat at sa kanya umi​iral ang lahat.

Siya rin ang ulo ng katawan, ang Iglesya.

Siya ang simula, ang unang isinilang mula sa mga patay 

upang manguna siya sa lahat.

Pagkat ikinalugod ng Diyos na manahan sa kanya ang kabuuan,

at sa pamamagitan ni Kristo pagka​sunduin sa kanyang sarili ang lahat,

sa pagbibigay-kapayapaan sa bisa ng dugo ng kanyang krus,

sa lupa man at sa langit.

Tinapay ng Buhay: Lc 10:25-37
 May tumindig na isang guro ng Batas para subukin si Jesus. Sinabi niya: “Guro, ano ang gagawin ko para makamit ang buhay na walang hang​gan?” Suma​got sa kanya si Jesus: “Ano ba ang nasu​sulat sa Batas, at pa​ano mo ito naiin​tin​dihan?” Suma​got ang guro ng Batas: “Mamahalin mo ang Panginoon mong Diyos nang buo mong puso at nang buo mong kaluluwa at nang buo mong lakas at nang buo mong pag-iisip. At nasusulat din naman: Mamahalin mo ang iyong kapwa gaya ng iyong sarili.”

Noo’y sinabi ni Jesus sa kanya: “Tama ang sagot mo. Gawin mo ito at mabubuhay ka.” Pero gustong ma​ngat​wiran ng guro ng Batas kaya sinabi niya kay Jesus: “At sino naman ang aking kapwa?” Sinagot siya ni Jesus: “May isang taong bumaba mula sa Jerusalem papunta sa Jerico at nahu​log siya sa kamay ng mga tulisan. Hinubaran siya ng mga ito at binugbog at saka iniwang ha​los patay na. Nag​ka​taon namang may isang paring pababa rin sa daang iyon. Pag​ka​kita sa kanya, lumihis ito ng daan. Ga​yun​din naman, may isang Levitang napadaan sa lugar na iyon; nang makita siya’y lumihis din ito ng daan.

Pero may isang Samaritano namang naglalakbay na napadaan sa kina​roro​o​nan niya; pagkakita nito sa kanya, naawa ito sa kanya. Kayat lumapit ito, binu​husan ng langis at alak ang kanyang mga sugat at binendahan. Isinakay nito ang tao sa sarili niyang hayop at dinala sa isang bahay-panuluyan at inalagaan. Kinabu​kasan, du​mukot ang Samaritano ng dalawang denaryo, ibinigay sa may-ari ng bahay-panuluyan at sinabi: ‘Alagaan mo siya; sasagutin ko ang anu​mang karag​da​gang gastos pagbalik ko’.”

At sinabi ni Jesus: “Sa palagay mo, sino sa tatlong ito ang naging kapwa sa taong nahulog sa kamay ng mga tuli​-san?” Sagot ng guro: “Ang nagda​lang-habag sa kanya.” Kaya sinabi ni Jesus sa kanya: “Humayo ka’t ganoon din ang gawin.”

Pagninilay

Hindi natin makakamit ang buhay na walang hanggan kung hindi tayo makikipag-kapwa. Nakakapagtakang isipin na ang ating kaligtasan ay nakasalalay sa ating pakikipag-ugnayan sa iba. Ngunit kung ating iisipin, tayo ay nilalang dahil sa nag-uumapaw na pag-ibig ng Diyos. At tayo ay makakapiling lamang Niya kung tayo rin ay matutong umibig sa iba. Sapagkat katangian ng pag-ibig ang lumabas sa sarili at maghanap ng maaari niyang pamahayan. Kaya likas na sa atin ang makikipagkapwa. At hindi dapat nating hanapin o bigyan ng batayan kung sinu-sino lamang ang ating kapwa. Kung sino ang nangangailangan ng pag-ibig ay ating kapwa. At dahil wala ni isa sa atin ang ubod ng yaman na hindi na kailangan pang makatanggap ng kahit ano, lahat tayo ay magkakapwa.

Hulyo 12

Lunes

Ika-15 Linggo ng Taon

Unang Pagbasa: Is 1:10-17

Tinapay ng Buhay: Mt 10:34—11:1

Sinabi ni Jesus sa kanyang mga alagad, “Huwag ninyong isipin na duma​ting ako para magdala ng kapa​yapaan sa lupa. Hindi kapayapaan ang dala ko kundi tabak. Dumating akong taglay ang pag​hihiwalay: ng tao laban sa kanyang ama, ng anak na babae sa kanyang ina, ng ma​nugang sa kanyang biyenan. At ma​giging kaaway ng bawat isa ang kan​yang mga kasam​bahay.

Ang mas nagmamahal sa kan​yang ama o ina kaysa akin ay hindi karapat-dapat sa akin. Ang mas nag​ma​​​mahal sa kanyang anak kaysa akin ay hindi karapat-dapat sa akin. At ang hindi nag​pa​pasan ng kanyang krus at sumu​sunod sa akin ay hindi karapat-dapat sa akin. Ang nagpa​pa​​halaga sa kanyang sarili ang siyang mawa​walan nito, at ang nawawalan naman ng kanyang sarili ang siyang maka​katagpo nito.

Kung may tumatanggap sa inyo, tinatanggap din niya ako; at kung may tumatanggap sa akin, tinatanggap din niya ang nagsugo sa akin. Kung may tumanggap sa isang propeta dahil pro​peta ito, tatanggapin niya ang gantimpa​lang bagay sa isang propeta; kung may tumanggap sa isang ma​buting tao dahil marangal ito, tatang​gapin niya ang gantimpalang bagay sa isang ma​buting tao. Kung may mag​painom ng malamig na tubig sa isa sa maliliit na ito dahil sa ala​​gad ko ito, sinasabi kong hindi siya mana​natiling wa​lang gantimpala.”

Nang matapos si Jesus sa pagtuturo sa Labindalawa niyang alagad, umalis siya roon para magturo at mangaral sa mga bayan doon.

Pagninilay

Ang pagiging Alagad ng Panginoon ay nanganga-ilangan ng lubos na pagtatalaga ng sarili. Sapagkat ito ay minsan nakasisira ng ating ugnayan sa isa’t-isa. Ilang ulit ba nating maririnig sa mga nagnanais na sumunod sa Kanya ang kanilang paghihirap dahil sa paghahadlang ng kanyang pamilya? Ngunit kung pakaisipin natin, hindi naman nakikipagkompetensya ang Panginoon sa ating damdamin laban sa ating mga mahal sa buhay. Sa halip ay pinagtitibay pa Niya ang ating samahan. Di ba’t meron tayong kataga na “the family that prays together, stays together.” Siguro ang sanhi ng ating hidwaan ay hindi dahil kay Kristo kundi sa kakulangan nating makita na walang relasyon na nananatili, kung hindi kasama ang Panginoon.

Hulyo 13

Martes

Ika-15 Linggo ng Taon

Unang Pagbasa: Is 7:1-9

Tinapay ng Buhay: Mt 11:20-24

Sinimulang tuligsain ni Jesus ang mga bayang ginawan niya ng kara​mihan sa kanyang mga himala, sapagkat hindi sila nagpanibagong-buhay: “Sawimpalad kayong mga bayan ng Corozain at Betsaida! Kung sa Tiro at Sidon nang​yari ang mga himalang naganap sa piling ninyo, matagal na sana silang nagsisi nang may abo at sako. Kaya sinasabi ko sa inyo: Mas magiging magaan pa ang sasapitin ng Tiro at Sidon sa araw ng paghuhukom kaysa inyo. At ikaw naman, Caper​naum, itataas ka ba sa langit? Hindi, ita​tapon ka sa kaharian ng mga patay! Sapagkat kung sa Sodom nang​yari ang mga himalang naganap sa iyo, nana​na​tili pa sana ngayon ang Sodom. Kaya sinasabi ko sa inyo: mas magi​ging ma​gaan pa ang sasapitin ng lupain ng Sodom sa araw ng paghuhukom kaysa inyo.”

Nagsalita si Jesus sa pagkaka​taong iyon: “Pinu​puri kita Amang Panginoon ng Langit at lupa, sapag​kat itinago mo ang mga bagay na ito sa matatalino at marurunong, at ipinamulat mo naman sa mga karaniwang tao.Oo, Ama, ito ang ikinasiya mo.

Ipinagkatiwala sa akin ng aking Ama ang la​hat. Walang nakakakilala sa Anak kundi ang Ama, at wa​lang nakakakilala sa Ama kundi ang Anak at ang sinu​mang gustuhing pagbun​yagan ng Anak.

Lumapit sa akin, lahat kayong nahi​hirapan at may pinapasan, at pagi​gin​hawahin ko kayo. Kunin ninyo ang aking pamatok at matuto sa akin, akong mahinahon at ma​babang-loob, at maka​ka​tagpo kayo ng ginhawa para sa inyong kaluluwa. Sapagkat mahu​say ang aking pamatok at magaan ang aking pasanin.”

Pagninilay

Ang kapalaran ng taong nagmamatigas ang puso ay lubhang napakasaklap. Pilit na nagbubulag-bulagan at nagbibingi-bingihan kahit kaharap na niya ang katotohanan. Nakapagtatakang isipin kung bakit nagmamatigas tayo sa kamalian na paminsan-minsan ay pinagmamalaki pa natin. At saan naman kaya nanggagaling ang ganitong klase ng pagkikiling? Siguro kasi gusto nating magmayabang sa Diyos. Na kaya nating pumili ng bagay na labas sa Kanyang kalooban. Pero kung pakaisipin natin, ano naman kaya ang mapapala natin sa pagsuway sa Diyos? Kung mayroon sana tayong dapat panindigan, ito ay ang magpasakop sa katotohanan.

Hulyo 14

Miyerkules

Ika-15 Linggo ng Taon

Unang Pagbasa: Is 10:5-7, 13-16

Tinapay ng Buhay: Mt 11:25-27

Nagsalita si Jesus sa pagkaka​taong iyon: “Pinu​puri kita Amang Panginoon ng Langit at lupa, sapag​kat itinago mo ang mga bagay na ito sa matatalino at marurunong, at ipinamulat mo naman sa mga karaniwang tao. Oo, Ama, ito ang ikinasiya mo.

Ipinagkatiwala sa akin ng aking Ama ang la​hat. Walang nakakakilala sa Anak kundi ang Ama, at wa​lang nakakakilala sa Ama kundi ang Anak at ang sinu​mang gustuhing pagbun​yagan ng Anak.

Pagninilay

Kung ang halimbawa natin ay mga sisidlang-bagay, ang mga karaniwang tao ay kalahating puno, samantalang ang mga marurunong at matatalino ng ating Ebanghelyo ngayon ay ang mga siksik, liglig at umaapaw. Hindi naman ipinagkakaila ng Diyos ang Kanyang biyaya sa kahit sino sa atin. Di ba’t sumusikat ang Kanyang araw sa mga mabubuti at masasama ng walang pagpipili. Ang kaibahan lang, mayroon sa ating may lawak sa puso upang tanggapin ang mga bagay na galing sa Diyos. Gaya ng mga sisidlang hindi puno sa kanyang sarili. Mayroon din naman sa ating punung-puno ng sariling bagay na wala ng puwang ang galing sa Diyos sa kanyang buhay. Kaya’t siguro kinakailangan nating magbawas-bawas at ng sa ganoon, maka-kapasok ang bagay ng Diyos sa ating buhay. 

Hulyo 15

Huwebes

Ika-15 Linggo ng Taon

Unang Pagbasa: Is 26:7-9, 12, 16-19

Tinapay ng Buhay: Mt 11:28-30

Nagwika si Jesus, “Lumapit sa akin, lahat kayong nahi​hirapan at may pinapasan, at pagi​gin​hawahin ko kayo. Kunin ninyo ang aking pamatok at matuto sa akin, akong mahinahon at ma​babang-loob, at maka​ka​tagpo kayo ng ginhawa para sa inyong kaluluwa. Sapagkat mahu​say ang aking pamatok at magaan ang aking pasanin.”

Pagninilay

Kung titingnan natin ang mga patalastas ng mga produkto ngayon, lahat sila ay hinubog upang makapagdulot ng dag-liang ginhawa sa atin. Maging sa pagluluto o sa paglilinis, paglalaba at kung anu-ano pa, may mga produktong madag-lian ang taglay na bisa. Siguro nga, marahil alam ng mga mangangalakal ang pinakaibutoran ng ating nais, ang mamu-hay ng matiwasay at maginhawa. Ngunit ang ginhawang dulot ng mundo ay panandalian lamang. At hindi tutuo na lubos ang kaginhawaan na matatamasa natin dito. Kahit ang kaginha-waang handog ni Jesus ay nangangailangan ng paggawa. Magaan man ang Kanyang pamatok na handog kailangan pa rin nating pasanin ito.

Hulyo 16

Biyernes

Ika-15 Linggo ng Taon

Unang Pagbasa: Is 38:1-6, 21-22, 7-8

Tinapay ng Buhay: Mt 12:1-8

Naglakad noon si Jesus sa mga taniman ng trigo minsang Araw ng Pahinga. Nagutom ang kanyang mga alagad at sinimulan nilang alisin sa uhay ang mga butil, at kinain iyon. Nang mapansin ito ng mga Pariseo, sinabi nila kay Jesus: “Tingnan mo ang iyong mga alagad, guma​gawa sila ng ipinagba​bawal sa Araw ng Pahinga!”

Ngunit sumagot si Jesus: “Hindi ba ninyo nabasa ang ginawa ni David noong magutom siya at ang kan​yang mga kasama? Pumasok siya sa bahay ng Diyos at kinain ang tinapay na inihain para sa Diyos gayong bawal sa kanya o sa kanyang mga kasama na kainin ito liban sa mga pari. At hindi ba ninyo nabasa sa Ba​tas na sa Araw ng Pahi​nga, walang pahinga ang mga pari sa Templo pero wala silang kasalanan dahil dito?

Sinasabi ko naman sa inyo: Dito’y may mas dakila pa sa Templo. Kung nau​u​nawaan ninyong talaga ang salitang ito, ‘Awa ang gusto ko, hindi handog,’ hindi sana ninyo hinatulan ang walang-sala.

At isa pa’y ang Anak ng Tao ang Pangi​​noon ng Araw ng Pahinga.”

Pagninilay

Hindi ba nakapagtataka na kadalasan ay mas malupit pa tayo sa pagpa-pairal ng batas at panghu-husga sa ating kapwa kaysa sa Panginoon? At minsan, ginagawa natin ang ganitong uri ng paghihigpit sa Kanyang Ngalan. Kaya’t inaakala ng karamihan na ang buhay kay Kristo ay punung-puno ng mara-ming pinagbabawal. Isang buhay na nakagapos sa tanikala. Kaya siguro kakaunti lang ang nakiki-pagkaibigan sa Pangi-noon. Natatakot sila sa ganitong uri ng pamumu-hay. Ngunit, ito ba ay talagang nanggaling sa Kanya, o di kaya’y bunga lamang ng labis nating pagpapatupad ng mga batas na galing lamang sa ating pang-unawa? Ang buhay sa piling ng Pangi-noon ay kaginhawaan. Huwag nating idiin ang kalabisan ng ating imahi-nasyon patungkol sa Kanyang ninanais.

Hulyo 17

Sabado

Ika-15 Linggo ng Taon

Tinapay ng Buhay: Mt 12:14-21

Pagkalabas ng mga Pariseo, nag-usap-usap sila kung paano nila siya masi​siraan. Nalaman ito ni Jesus kaya luma​yo siya sa lugar na iyon. Mara​ming tao ang sumunod sa kanya. Pina​galing niya ang lahat ng maysakit ngunit inutusan niya sila na huwag siyang ipamamalita.

Kaya natupad ang sinabi ni Isaias, ang propeta:

 “Narito ang utusan ko na aking pinili, ang mahal ko na siya kong kina​lulugdan. Ilalagay ko sa kanya ang aking Espiritu at siya ang magpapahayag sa mga bansa ng aking mga pasya.
Hindi siya makikipagtalo o sisigaw, hindi mari​rinig sa mga liwasan ang kan​yang tinig. Hindi niya babaliin ang sugatang tangkay o papatayin ang aandap-andap na mitsa. Hindi siya titigil hang​gang magwagi ang kata​rungan. Ang kanyang pangalan ang inaasa​han ng lahat ng bansa.”
Pagninilay

May panahon na kaila-ngan tayong makipagla-ban, may panahon din na kailangan nating umiwas at magpalakas para sa mas matinding pakikipagtunggali na haharapin. Kaya’t mina-buti ng Panginoon na iwasan muna ang mga Pariseo at ibaling ang Kanyang pansin sa mga mas higit na nanganga-ilangan sa Kanyang tulong. Yaong mga taong mas bukas ang loob para tanggapin ang mga Salita Niya. Bakit nga ba naman natin ipagpipilitan ang isang bagay sa mga sarado ang loob at isipan para dito? Binabangga lang natin ang ating ulo sa pader. Kung hindi sila bukas sa mga pagpupunyagi nating ibahagi ang Magandang Balita, mas mainam na humanap tayo ng ibang makikinabang dito.

Hulyo 18

Linggo

Ika-16 na Linggo ng Taon

Unang Pagbasa: Gen 18:1-10

Napakita si Yawe kay Abraham malapit sa sagradong puno ng Mambre. Nakaupo si Abraham sa pasu​kan ng kanyang tolda sa kainitan ng araw. Nang tumingin siya, nakita niya ang tatlong lalaking naka​tayong malapit sa kanya. Kaagad siyang tumakbo mula sa bungad ng tolda para salubungin sila. Yumuko siya sa lupa, at sinabing “Aking Pangi​noon, kung mamarapatin ninyo, huwag ninyong lam​pasan ang aking tolda. Hayaan ninyong dalhan ko kayo ng kaunting tubig upang mahugasan ang inyong mga paa at magpahinga kayo sa lilim ng mga punong ito. At yamang narito na rin lamang kayo, ikukuha ko kayo ng kaunting tinapay para manum​balik ang inyong lakas, bago kayo mag​patuloy sa paglalakbay, sapagkat puma​rito kayo sa inyong lingkod.” Sinabi na​man nila: “Gawin mo ang iyong sinabi.” 
Nagmamadaling pumasok si Abraham sa tolda at sinabi kay Sara: “Dali ka, kumuha ka ng tatlong takal ng harina, masahin iyon at gumawa ng tinapay.” At tumakbo si Abraham sa kawan, kumuha ng isang piling guyang malambot ang laman, ibinigay iyon sa alipin na nag​mamadaling inihanda iyon. At kumuha siya ng mantekilya at kinortang gatas, at inihaing kasama ng nilutong guya para sa mga pana​uhin. Nag​sikain ang mga iyon saman​talang nana​tili siyang naka​tayong malapit sa kanila sa lilim ng puno. Ti​na​nong nila siya: “Na​saan ang asawa mong si Sara?” Suma​got siya: “Nasa loob siya ng tolda.” At sinabi naman niya: “Ba​balik ako sa ganito ring panahon sa isang taon. Sa araw na iyon, may anak nang lalaki si Sara.”
Nakikinig noon si Sara sa may bu​ngad ng tolda sa likuran ng panauhin. Ma​tanda na sina Abraham at Sara, at hindi na dinaratnan si Sara ng kanyang buwa​nang panahon.

Ikalawang Pagbasa: Col 1:24-28
Natutuwa nga ako ngayon sa tini​tiis ko alang-alang sa inyo; ang kulang sa mga paghihirap ni Kristo ay pinu​punan ko sa aking laman alang-alang sa kanyang katawan, ang Iglesya. Naging lingkod ako nito sa pagbi​bigay ng Diyos sa akin ng tung​ku​ling tuparin sa inyo ang salita ng Diyos – ang mahiwagang balak na inilihim sa lumi​pas na mga panahon at mga salin​lahi, ngunit ngayo’y ibinun​yag sa kanyang mga banal.

Gusto ng Diyos na ipakilala sa kanila ang malaking kaluwalhatiang inilaan ng mahiwagang balak na ito para sa mga bansang pagano – si Kristong suma​​sainyo ang pag-asa sa kaluwal​hatian. 

 Ang Kristong ito ang ipinanga​ngaral namin sa aming pagwawasto sa bawat isa at pagtuturo sa bawat isa sa tanang karu​nu​ngan upang magawang ganap namin kay Kristo ang lahat ng tao. Ito ang pinagpapaguran ko sa pamamagitan ng kanyang kapang​yarihang napaka​lakas magkabisa sa akin. 

Tinapay ng Buhay: Lc 10:38-42

Sa kanilang paglalakbay, pumasok si Jesus sa isang nayon at pinatuloy siya ng isang babaeng nagnga​ngalang Marta. May kapatid siyang babae na tina​tawag na Maria. Naupo ito sa may paa​nan ng Panginoon at nakikinig sa kanyang salita. Abalang-abala naman si Marta sa mga pagsisilbi kaya lumapit siya at sinabi: “Panginoon, hindi mo ba napapansing pinabayaan ako ng aking kapatid na babae na magsilbing mag-isa? Pakisabi mo naman sa kanya na tulungan ako.”

Sumagot sa kanya ang Panginoon: “Marta, Marta, abala ka’t balisa sa ma​raming bagay; isa lang naman ang ka​ilangan. Pinili nga ni Maria ang ma​inam na bahagi na hindi kukunin sa kanya.”

Pagninilay

Totoo ngang nakakarami lamang tayo kung marami rin ang ating pinagkakaabalahan. Nasa sipag at tiyaga natin nakasalalay ang ating tagumpay. Kaya siguro marami sa atin ang nalululong sa pagtatrabaho, dahil ayaw nating mahuli sa takbo ng buhay. Ngunit hindi sa lahat ng oras ay palagi tayong abala. Kinakailangan din natin ang minsanang pag-upo at manahimik upang mabuo muli ang ating lakas at galing. Hindi ito katamaran, o di kaya’y kahinaan sapagkat tinitipon lamang natin ang ating nagkakawatak-watak na lakas. At ang mainam na pagbuo ng ating sarili ay sa paanan ng Panginoon. Ang Salita Niya ay Buhay, at sa ating pakikinig sa Kanya, pinipili natin ang mas magandang bahagi sa pagsunod sa Kanya.

Hulyo 19

Lunes

Ika-16 na Linggo ng Taon

Unang Pagbasa: Mic 6:1-4, 6-8

Tinapay ng Buhay: Mt 12:38-42

Sinabi noon ng ilang guro ng Batas at mga Pariseo: “Guro, gusto naming makakita ng tanda mula sa iyo.” Sumagot si Jesus: “Isang palatandaan ang hinihiling ng masama at di-tapat na lahing ito ngunit walang palatandaang ibibigay sa kanila, maliban sa palatandaan ni Propeta Jonas. Kung paanong tatlong araw at tatlong gabing nasa tiyan ng balyena si Jonas noon, gayundin naman tatlong araw at tatlong gabing mananatili sa ilalim ng lupa ang Anak ng Tao.

“Sa paghuhukom, babangon ang mga taga-Ninive kasama ng mga taong ito at hahatulan ang salinlahing ito sapagkat nagpanibagong-buhay sila sa pangangaral ni Jonas, at dito’y may mas dakila pa kay Jonas. Sa paghuhukom, babangon ang Reyna ng Timog, kasama ng mga taong ito at hahatulan sila. Sapagkat dumating siya mula sa kabilang dulo ng mundo para masaksihan ang karunungan ni Solomon, at dito’y may mas dakila  pa kay Solomon.”

Pagninilay

Mahalagang pag-isipan nating mabuti ang ilang bagay at hingin ang gabay ng Panginoon bago natin tanggapin ito. Ngunit hindi nangangahulugan na magpakatigas tayo ng ulo at magbubulag-bulagan sa iilang mga palatandaan na nandiyan na sa harap natin upang makapagbuo tayo ng isang pinagnilayang desisyon. Hindi naman yata nagalit ang Panginoong Jesus sa mga guro ng Batas at Pariseo dahil sa kanilang hiling na makakita ng tanda mula sa Kanya na siyang magpapahiwatig ng tunay Niyang pagkatao. Nainis Siya sa kanilang pagbubulag-bulagan at pagmamatigas sa harap ng Kanyang mga pagpapatotoo tungkol sa Kanyang sarili. Makita natin nawa ang mga bagay na inilihim ng Ama sa mga marurunong at ipinahiwatig sa mga aba.

Hulyo 20

Martes

Ika-16 na Linggo ng Taon

Unang Pagbasa: Mic 7:14-15, 18-20

Tinapay ng Buhay: Mt 12:46-50

Nagsasalita pa si Jesus sa mga tao nang dumating ang kanyang ina at mga kapatid para makipag-usap sa kan​ya, at naghihintay sila sa labas. Kaya may nagsabi sa kanya: “Nasa labas ang iyong ina at mga kapatid; gusto ka nilang maka​usap.”

Sumagot si Jesus sa nagsabi sa kan​ya: “Sino ang aking ina? Sino ang aking mga kapatid?” At itinuro niya ang kan​yang mga alagad at sinabi: “Narito ang aking ina at mga kapatid. Ang nagsasagawa sa kalo​oban ng aking Ama sa Langit ang aking kapatid na lalaki at kapatid na babae at ina.”

Pagninilay

Kung titingnan natin, para bang hindi pinahahalagahan ni Jesus ang pagdating ng Kanyang kapamilya, lalong-lalo na ng Kanyang Ina. Ngunit kung pakaisipin nating mabuti, hindi isinawalang-bahala ni Jesus ang Kanyang kapamilya, bagkus nga ay pinara-ngalan sila ni Jesus dahil sa kanilang pagbubukas-loob sa kagustuhan ng Ama. Ang kanilang pagiging-bukas sa Salita ng Ama ang siyang nagdugtong sa kanila kay Jesus. Samakatuwid, ang ugnayan nila na nakabatay sa pagsunod sa kagustuhan ng Ama ay higit pa kaysa sa ugnayan nila sa dugo. At ang malaking pribilehiyong ito ay bukas para sa ating lahat. Tayo rin ay magiging kapamilya ng Panginoon kung susundin natin ang kalooban ng Ama.

Hulyo 21

Miyerkules

Ika-16 na Linggo ng Taon

Unang Pagbasa: Jer 1:1, 4-10

Tinapay ng Buhay: Mt 13:1-9

Nang araw ding iyon, umalis sa bahay si Jesus at naupo sa may dalampasigan. Ngunit maraming tao ang nagtipon sa paligid niya kaya sumakay siya at naupo sa bangka samantalang nakatayo naman sa pam​pang ang mga tao. At ma​rami siyang ipina​hayag sa kanila sa tulong ng mga talinhaga.

At sinabi ni Jesus: “Lumabas na ang maghahasik para maghasik. 

Sa kanyang paghahasik, may ilang butong nahulog sa tabi ng daan. Duma​ting ang mga ibon at kinain ang mga iyon. Nahulog naman ang ibang buto sa batuhan at ma​babaw ang lupa roon. Ma​daling tumubo ang mga buto dahil hindi malalim ang lupa. Ngunit pagsikat ng araw, nasunog ito sa init at sapagkat wa​lang ugat, natuyo ito. Na​hulog ang iba pang buto sa mga tinikan. At nang luma​go ang mga tinik, sinikil ng mga ito ang halaman. Nahulog naman ang iba sa matabang lupa at namunga: nagbunga ng san​daan ang iba, anim​napu naman ang sa iba, at tatlumpu ang iba pa. Ma​kinig ang may tenga!”

Pagninilay

Nakapagtatakang isipin na sa gitna ng pagkakapantay-pantay ng biyayang tinanggap natin mula sa Diyos, at pakikinig natin sa iisang Salita, iba-iba pa rin ang nagiging bunga nito sa ating buhay? Saan ba tayo nagkaroon ng pagkakaiba-iba? Ang sagot ng Ebanghelyo natin ngayon ay hindi pare-pareho ang pusong tumatanggap ng iisang Salita ng Diyos. May mga pusong matitigas, mayroon din namang masusukal, may mga tigang at mayroon din namang maganda at angkop upang lumago ang Salita ng Diyos at mamunga ng ibayo. Kaya pala hindi tayong lahat magkapuso. Magkakaiba-iba tayo ng timpla nito. Bakit di natin subukang ayusin ang taniman ng Salita sa ating sarili? 

Hulyo 22

Huwebes

Ika-16 na Linggo ng Taon

Unang Pagbasa: Song 3:1-4

Tinapay ng Buhay: Jn 20:1-2, 11-18

Pagkatapos ng Araw ng Pahinga, habang madilim pa, maagang pumunta sa libingan si Maria Magdalena, nang makita niyang tanggal ang bato mula sa libingan, patakbo siyang pumunta kay Simon Pedro at sa isa pang alagad na mahal ni Jesus. Sinabi niya sa kanila: “May kumuha sa Pangi​noon mula sa libingan, at hindi namin alam kung saan nila siya inilagay.”

 Nakatayo namang umiiyak sa labas si Maria sa may libingan. Sa kan​yang pag-iyak, yumuko siyang naka​tanaw sa libingan. At may na​pansin siyang dalawang anghel na nakaputi na naka​upo, isa sa may ulu​nan at isa sa may paanan ng pinag​lagyan sa katawan ni Jesus. 

Sinabi sa kanya ng mga iyon: “Ale, bakit ka umiiyak?” Sinabi niya sa ka​nila: “May kumuha sa Panginoon ko, at hindi ko alam kung saan siya inilagay.” Pag​kasabi niya nito, tuma​likod siya at napan​sin niya si Jesus na nakatayo pero hindi niya nakilalang si Jesus iyon. 

Sinabi sa kanya ni Jesus: “Ale, bakit ka umiiyak? Sino’ng hinahanap mo?” Sa pag-aakala niyang iyon ang hardinero, sinabi niya sa kanya: “Ginoo, kung kayo ang nagdala sa kanya, sabihin n’yo sa akin kung saan n’yo siya inilagay at ku​kunin ko siya.”

Sinabi sa kanya ni Jesus: “Maria!” Pagka​harap niya’y sinabi niya sa kanya sa Aramaiko: “Rabbouni!” (na ibig sabihi’y Guro). Si​nabi sa kanya ni Jesus: “Huwag kang humawak sa akin sapagkat hindi pa ako nakaaakyat sa Ama. Puntahan mo ang mga kapa​tid ko at sabihin sa kanila: ‘Paakyat ako sa Ama ko at Ama ninyo, sa Diyos ko at Diyos ninyo.’” 

Pumunta si Maria Magdalena na ibinabalita sa mga alagad: “Nakita ko ang Panginoon.” At sinabi niya ang mga sinabi sa kanya.” 

Pagninilay

Maraming uri ng tao ang nakadaupang-palad ng Panginoon sa Kanyang maikling pamamalagi dito sa mundo. Ang pinagkatulad nila sa isa’t-isa ay minahal sila ng Panginoon. At mangi-lanngilan din sa kanila ang sumukli ng pagmamahal rin sa Panginoon. Isa na dito si Maria Magdalena kung saan ipinagdiriwang natin ngayon ang kanyang kapistahan. Pinagbago siya ng pag-ibig ni Jesus. Ang dating makasalanan ay ngayon naging isa sa mga dakila nang ating pananampa-lataya. Ganyan ang kapangyarihan ng tunay na pag-ibig. Ito ay nag-papadalisay sa atin upang lumabas ang magandang pagkatao natin na itinatago lamang ng kasalanan.

Hulyo 23

Biyernes

Ika-16 na Linggo ng Taon

Unang Pagbasa: Jer 3:14-17

Tinapay ng Buhay: Mt 13:18-23

Sinabi ni Jesus sa kanyang mga alagad, “Makinig kayo ngayon sa talinha​ga ng maghahasik.

Pag may nakakarinig sa salita ng Kaharian ngunit hindi naman niya inu​unawa, dumarating ang Masama at ina​agaw ang nahasik sa kanyang puso. Ito ang butong nahulog sa tabi ng daan.

Ang buto namang nahulog sa batu​han ay para sa taong nakarinig sa salita at ka​agad itong tinanggap nang buong kasiyahan. Ngunit hindi ito nag-ugat sa kanyang kalooban at panandalian lamang. Kapag nag​karoon ng pagsubok at pag-uusig dahil sa salita, agad-agad siyang natitisod.


Ang butong nahulog sa mga tini​kan ang nakarinig sa salita ngunit sini​kil ito ng mga makamundong kabalisahan at ng pandaraya ng kayamanan, at hindi naka​pagbunga ang salita.

Ang buto namang nahasik sa matabang lupa ang nakakarinig sa salita at umuunawa rito; nagbubunga siya at nag​bibigay ng sandaan, animnapu o tatlum​pu.”

Pagninilay

Paminsan-minsan, naguguluhan tayo sa ninanais ng Panginoon para sa atin. Yaon bang parang nakikipag-usap Siya sa atin sa talinghaga at mga tagong pangungusap. Makailang beses ba sa ating buhay na pilit nating hinuhugot ang kagustuhan Niya sa mga di maipaliwanag na mga karanasan natin? Ngunit ang ating Diyos ay nagsasalita nang matuwid. Hindi Niya ninanais na linlangin tayo sa pamamagitan ng mahiwagang pananalita.  Gaya ng Ebanghelyo ngayon, ipinaliwanag ni Jesus ang ibig sabihin ng Kanyang talinghaga sa Kanyang mga Alagad. Kung hihilingin natin ang pagpapaliwanag Niya, kusa Niyang ilalahad ang mga nilalaman nito sa atin.

Hulyo 24

Sabado

Ika-16 na Linggo ng Taon

Unang Pagbasa: Jer 7:1-11

Tinapay ng Buhay: Mt 13:24-30

Sinabi ni Jesus sa kanyang mga alagad ang isa pang talinhaga: “Naihahambing ang kaha​rian ng Langit sa isang taong naghasik ng mabuting buto sa kanyang taniman. At samantalang natutulog ang mga tauhan, dumating ang kaaway. Hinasikan nito ng masamang damo ang taniman ng trigo at saka umalis.

Nang tumubo ang mga tanim at nag​simulang mamunga ng butil, naglitawan din ang masasamang damo. Kaya lumapit sa may-ari ang mga katulong at sinabi: ‘Ginoo, di ba’t mabu​buting buto ang inihasik mo sa iyong bukid, saan galing ang mga damo?’

Sinagot niya sila: ‘Gawa ito ng ka​away.’ At tinanong naman nila siya: ‘Gusto mo bang bunutin namin ang mga damo?’ Sinabi niya sa kanila: ‘Huwag, at baka sa pagbunot ninyo sa mga damo e mabunot pati ang trigo. Hayaan ninyo na sabay silang tumubo hanggang ani​han. At doon ko sasabihin sa mga mag-aani: Bunutin muna ninyo ang mga damo, at bigkisin para sunugin; at saka kunin ang lahat ng trigo at tipunin sa aking kamalig.”

Pagninilay

Marami sa atin ang nangangarap na mamuhay sa isang maayos at matinong mundo. Ngunit ito’y malabo yatang mangyari. Ang mundong kinabibilangan natin ay sadyang hitik sa kakulangan. Gaya ng ating Ebanghelyo ngayon na nagsasabing nakikipamuhay ang masasamang damo sa mabubuting binhi. Ang ganitong masalimuot na pangyayari ang siyang nararanasan natin ngayon. Ngunit hindi tayo dapat magambala, upang hindi tayo madamay sa kapalaran ng mga imbing damo, hahayaan muna ng Diyos na tayo ay tumubo. Bibigyan Niya tayo ng pagkakataon na ipakita ang bunga ng ating buhay. Nawa’y mapabilang tayo sa mga aanihin na titipunin sa kamalig ng Panginoon upang maging lubos ang ating kaligayahan. 

Hulyo 25

Linggo

Ika-17 Linggo ng Taon

Unang Pagbasa: Gen 18:20-32
Kaya sinabi ni Yawe: “Sobra na ang eskandalo ng Sodom at Gomorra! At grabe na ang kanilang kasalanan! Pu​pun​tahan ko iyon para patunayan kung totoo nga ang mga sumbong na dumating sa akin. At malalaman kung hindi man gayon.”
Lumakad na ang mga lalaki patu​ngong Sodom, ngunit nanatiling naka​tayo si Yawe sa harap ni Abraham. Lumapit si Abraham at sinabi: “Totoo bang lilipulin mo ang mga matuwid ka​sama ng masasama? Paano kung may limam​pung taong matuwid sa lunsod? Totoo bang lilipulin mo ang lahat at hindi pa​tatawarin ang lugar na iyon alang-alang sa limampung matuwid? Hin​di mo magagawa ang gayon na pa​ba​yaang mamatay ang matuwid ka​sama ng ma​sasama, at isa ang gawing trato sa ma​tuwid at masama. Hindi ba magiging ma​ka​tarungan ang Hukom ng buong san​li​butan?”

Sinabi ni Yawe: “Kung makata​tagpo ako ng limampung mabuting tao sa So​dom, patatawarin ko ang buong lugar dahil sa kanila.” Muling nag​salita si Abraham: “Alam kong naging pangahas ako sa pakikipag-usap sa aking Panginoon, ako na alabok lamang at abo! Ngunit kung sakaling maging kulang ng lima sa limampu ang bilang ng mga ma​tuwid, wawasa​kin mo ba ang lunsod dahil sa lima?” 

Sumagot si Yawe: “Hindi ko wawa​sakin ang lunsod kung makatatagpo ako roon ng apatnapu’t limang matu​wid na tao.” Muli na namang nagsa​lita si Abraham: “E kung apatnapu lamang?” Sumagot siya: “Hindi ko iyon gagawin alang-alang sa apatnapu.” Nag​​patuloy si Abraham: “Huwag sanang magagalit ang aking Panginoon, ngunit pahintulutan mo akong maka​pag​salita. Paano kung tatlumpung ma​tuwid na tao lamang ang nasa lunsod?” Sumagot si Yawe: “Hindi ko iyon wawasakin kung makatatagpo ako roon ng tatlumpu.” Sinabi ni Abraham: “Ngayo’y talagang nagiging pangahas ako sa pakikipag-usap sa aking Panginoon, pero kung dala​wampu na lamang ang matagpuan doon?” Sinabi niya: “Hindi ko wawasakin ang lunsod dahil sa dala​wampu.”

Ngunit iginiit ni Abraham: “Huwag naman sanang magagalit ang aking Pa​nginoon, ngunit pahintulutan mo akong magsalita minsan pa. Paano kung sampu na lamang ang matag​puan?” At sumagot si Yawe: “Alang-alang sa sam​pu, hindi ko wawasakin ang lunsod.”

Ikalawang Pagbasa: Col 2:12-14

Nang kayo’y binyagan, nalibing ka​yong kasama niya; at sa inyong pag​sampala​taya, ibinangon kayo ng lakas ng Diyos na nagbangon sa kanya mula sa mga patay.

Patay rin kayo noon sa inyong mga kasalanan at hindi tuli sa inyong laman; ngunit binuhay kayo ng Diyos kasama ni Kristo at pinatawad ang ating mga pagkakasala. Kinansela niya ang lista​han ng ating pagka​kautang sa mga utos; inalis niya ito at ipinako sa krus. Pina​walang-bisa niya ang mga Pamunuan at Kapang​yarihan at hinamak sila sa harap ng lahat at hinila silang nakatanikala sa tagumpay niya kay Kristo.

Tinapay ng Buhay: Lc 11:1-13

 Isang araw, nananalangin si Jesus sa isang lugar at pagka​tapos niya’y sinabi sa kanya ng isa sa kanyang mga alagad: “Panginoon, turu​an mo kaming manalangin kung pa​anong tinu​ruan ni Juan ang kanyang mga alagad.” At sinabi ni Jesus sa kanila: “Kung mana​nalangin kayo, sa​bihin nin​yo:

Ama, sambahin ang ngalan mo,

dumating ang kaharian mo,

bigyan mo kami araw-araw ng pagkaing kailangang-kailangan namin,

patawarin mo kami sa aming mga sala; tingnan mo’t pinatatawad din namin ang lahat ng may utang sa amin,

at huwag mo kaming dalhin sa tukso.”

Sinabi rin sa kanila ni Jesus: “Ipalagay nating may kaibigan ang isa sa inyo at pinuntahan mo siya sa ha​tinggabi at sinabi: ‘Kaibigan, pahiram nga ng tatlong pirasong tinapay dahil kararating lang mula sa biyahe ng isa kong kaibigan at wala akong maihain sa kanya.’ At sasagutin ka siguro ng nasa loob: ‘Huwag mo na akong gambalain. Nakatrangka na ang pinto at nakahiga na kami ng mga bata; hindi na ako maaaring tumayo para bigyan ka.’ Sinasabi ko sa inyo, kung hindi man siya bumangon para mag​bi​gay dahil sa pakikipagkaibigan, baba​ngon pa rin siya at ibibigay sa iyo ang lahat mong kailangan dahil sa pagpu​pumilit sa kanya.

Kaya sinasabi ko sa inyo: humingi at kayo’y bibigyan, maghanap at mata​tag​puan ninyo, kumatok at bu​buk​san ang pinto para sa inyo. Talaga ngang tumatanggap ang humihingi, nakaka​tagpo ang naghahanap at pinag​bubuk​san ang ku​makatok.

“Sino sa inyo ang amang magbi​bigay ng ahas sa kanyang anak kung isda at hin​di ahas ang hinihingi nito? Sino ang magbibigay ng alakdan kung itlog ang hinihingi? Kaya kung kayo mang ma​sa​sama’y marunong magbigay ng ma​bu​buting kaloob sa inyong mga anak, gaano pa kaya ang Ama mula sa langit? Tiyak na ibibigay niya ang banal na Espi​ritu sa mga hihingi sa kanya.”

Pagninilay

Likas sa Panginoon ang pagiging Guro, kaya nga’t maraming mga tao ang lumalapit sa Kanya upang makinig sa Kanyang mapagpalayang turo. Dahil dito, hindi kamangha-mangha na ang mga Alagad ay naghangad na magpaturo sa Kanya kung papaano makapagdasal ng mabuti. Kagaya nila, tayo rin ay kinakailangang umupo sa paanan ng Panginoon at magpaturo kung papaano natin buhayin ang nanlulumo nating relasyon sa Ama. Hindi ba’t ang panalanagin ay isang pakikipag-usap sa Diyos? Sa pagkakaibigan, kailangan ang minsanang pansinan upang mapanatiling sariwa at matatag ang relasyon. Kung lumalayo na ang ating puso sa ating Diyos, huwag tayong mag-atubiling maging estudyante muli ng Panginoon. Kung maghahanap rin lang tayo ng Guro, kunin na natin ang pinakamagaling sa lahat. Tuturuan Niya tayong muli ng Siyensya ng Tamang Pakikipag-usap sa Ama.

Hulyo 26

Lunes

San Joaquin at Sta. Ana, mga Magulang ni Maria

Unang Pagbasa: Sir 44:1, 10-15

Tinapay ng Buhay: Mt 13:16-17 

Sinabi ni Jesus, “Ngunit mapapalad ang inyong mga mata na nakakakita at ang inyong mga tainga na nakakarinig.

Sinasabi ko nga sa inyo na mara​ming propeta at mabubuting tao ang may gustong makita ang nakikita ninyo ngayon pero hindi nila nakita, at mari​nig ang inyong naririnig pero hindi nila na​rinig.”

Pagninilay

Isang malaking biyaya ang marinig at makita ang Panginoon. Ito ang inaasamasam ng mga mabubuting tao noon. Kaya nga’t malaki ang ating dapat ipapasalamat sa Diyos. Hindi man natin nakikita ang Panginoon, patuloy pa rin ang pakikinig natin sa Kanyang mga aral sa pamamagitan ng Biblia. Ngunit ano ang naging epekto nito sa ating buhay? Tayo ba ay mas lumago sa pananampalataya at nagbunga ng mabubuting gawa? Kung ang mga mabubuting tao kaya noon ang nakarinig ng Salita ng Panginoon, mas nakinabang kaya ang kanilang buhay kaysa sa atin? Gaano man kalaki o kahalaga ang regalong handog sa atin, kung ito’y hindi natin gagamitin sa wasto ay wala ring silbi sa atin. 

Hulyo 27

Martes

Ika-17 Linggo ng Taon

Unang Pagbasa: Jer 14:17-22

Tinapay ng Buhay: Mt 13:36-43

 At pinaalis ni Jesus ang mga tao at saka pumasok sa bahay. Lumapit noon sa kanya ang kanyang mga alagad at nagtanong: “Ipaliwanag mo sa amin ang talinhaga ng mga trigo sa bukid.” Su​magot si Jesus: “Ang nagtanim ng ma​buting buto ay ang Anak ng Tao. Ang bukid naman, ang daigdig; ang mabuting buto, ang mga tao ng Kaha​rian; at ang masasamang damo, ang mga tauhan ng demonyo. Ang kaaway na naghasik sa kanila ay ang demonyo; ang pag-aani ay ang kata​pusan ng mundo, at ang mga mang​gagawa ay ang mga anghel.

Kung paanong tinitipon ang masa​samang damo at sinusunog sa apoy, ga​nito rin ang mangyayari sa katapusan ng mundo. Ipadadala ng Anak ng Tao ang kanyang mga anghel at titipunin nila sa kanyang kaharian ang mga eskandalo at ang mga guma​gawa ng masama. At itatapon ang mga ito sa nagliliyab na pugon kung saan may iyakan at pagnga​ngalit ng ngipin. At pagkatapos nito, magni​ningning ang mga makatarungan tulad ng araw sa Kaharian ng kanilang Ama. Makinig ang may tenga!

Pagninilay

May mga bagay na kahit gaano nating pilit intindihin ay malabo pa rin sa atin. Siguro nga kasi may hangganan ang lawak at layo ng ating isipan. Kaya’t hindi kahiya-hiya na humingi tayo ng paliwanag sa Panginoon sa mga bagay na hindi natin tanggap. Lalung-lalo na kung ito ay tungkol sa ating pananampalataya. Hindi Niya kailanman ipagmamaramot ang pagturo sa atin upang mas mahusay ang pagtanggap natin sa Kanyang mga turo. Kinakailangan lang ang pagpapakumbaba at pagtanggap na kailanman, sa harap ng Panginoon, tayong lahat ay mga mag-aaral lamang at hindi lubos makakaalam ng mga bagay ng Diyos sa ganang atin lamang.

Hulyo 28

Miyerkules

Ika-17 Linggo ng Taon

Unang Pagbasa: Jer 5:10, 16-21

Tinapay ng Buhay: Mt 13:44-46

Sinabi ni Jesus sa maraming tao, “Naihahambing ang kaharian ng Langit sa kayamanang nakatago sa isang bukid. Kung may makakita nito, ibabaon niya ito uli; at dahil sa kanyang kaliga​yahan, ipinagbibili niya ang lahat niyang ari-arian, at binibili niya ang bukid.

Naihahambing din naman ang kaha​rian ng Langit sa isang negosyanteng naghahanap ng magagandang perlas. Pagkakita niya ng isang perlas na napa​kalaki ang halaga, uma​lis siya at ipi​nag​bili ang lahat niyang ari-arian at binili ang perlas.”

Pagninilay

Ang mga mahahalagang bagay sa mundo ay pinaghihirapan upang makamtan. Ito ay pinagpapaguran. Oo nga’t ito ay biyaya ng Diyos para sa ating lahat, ngunit ito ay isa rin gawain na dapat pagtuunan ng pansin upang manatili sa atin. Mayroon kasing kalaban na nagpupumilit kunin ang ating pamana sa Ama. Ang pakikipagtunggali sa kanya ay nangangailangan ng ibayong pagsulong natin sa kabutihan. Mukhang mabigat na gawain! Ngunit kung tutuusin, ito ay may kagaanan. Sapagkat kung natikman na natin ang kaligayahang dulot ng pakikipamuhay sa Diyos, gagawin natin ang lahat upang ito ay mapanatili sa atin. Gaya ng taong ipinagbili ang kanyang ari-arian upang makamtan ang malaking perlas, itataya natin ang lahat basta’t ito’y mapasaatin. 

Hulyo 29

Huwebes

St. Martha

Unang Pagbasa: 1 Jn 4:7-16

Tinpay ng Buhay: Jn 11:19-27

Marami sa mga Judio ang pumunta kina Marta at Maria para maki​ramay sa kanila sa kanilang kapatid. 

Kaya pagkarinig ni Marta na duma​rating si Jesus, sinalubong niya ito. Si Maria naman ay nakaupo sa bahay. At sinabi ni Marta kay Jesus: “Pangi​noon, kung naririto ka, hindi sana namatay ang kapatid ko. Ngunit kahit na ngayon, alam kong anuman ang hingin mo sa Diyos ay ibibigay sa iyo ng Diyos.” 

Sinabi sa kanya ni Jesus: “Baba​ngon ang kapatid mo.” Sinabi naman sa kanya si Marta: “Alam ko na baba​ngon siya sa pagkabuhay sa huling araw.” 

Sinabi sa kanya ni Jesus: “Ako siyang pagkabuhay (at ang buhay.) Mabu​​buhay ang nananalig sa akin kahit na mamatay siya. Hinding-hindi mama​matay kailanman ang bawat nabubuhay at nananalig sa akin. Pinani​niwa​laan mo ba ito?” 

Sinabi niya sa kanya: “Opo, Pangi​noon. Nananalig nga ako na ikaw ang Kristo, ang Anak ng Diyos, na dumarating sa mundo.”

Pagninilay

Narito ngayon sa ating harapan ang isang babae na huwaran sa pananampalataya. Totoo ngang paminsan-minsan, mawawala tayo sa mas malalim na pagkakilala kay Jesus kung hindi tayo matututong makinig sa Kanyang Salita at pagnilayan ito. Subalit di rin maipagkakaila na makakamit din natin ang tunay na kabanalan diyan sa ating mga ordinaryong gawa. Na ang Panginoon ay matatagpuan din sa ating ordinaryong mga gawain. Si Marta, ang babaeng palaging abala sa paggawa ay pinangangaralan natin ngayon bilang bayani ng ating pananampalataya. Tulad niya, di malayong maabot ang langit kung tayo ay tapat at mapagkakatiwalaan kahit sa ating mga mumunting gawain. Basta’t ginagampanan natin ng may katapatan, bumubusilak din dito ang kabanalan.

Hulyo 30

Biyernes

Ika-17 Linggo ng Taon

Unang Pagbasa: Jer 26:1-9

Tinapay ng Buhay: Mt 13:54-58

Pumunta si Jesus sa kanyang bayan at nagturo sa mga tao sa kanilang sinagoga. Namangha silang lahat at nag​sabi: “Saan kaya galing ang kanyang karunu​ngan at natatanging kapang​yarihan? Di ba’t siya ang anak ng karpintero? Di ba’t si Maria ang kanyang ina at sina Jaime, Jose, Simon at Judas ang kanyang mga kapatid? Hindi ba’t narito sa piling natin ang lahat niyang kapatid na babae? Ano’t nangyari sa kanya ang lahat ng ito?” At bulag sila tungkol sa kanya.

Sinabi naman sa kanila ni Jesus: “Sa kanyang sariling bayan lamang at sambahayan hinahamak ang isang propeta.” At kaunti lamang ang ginawa niyang himala roon sapagkat kulang sila sa pana​nampalataya.

Pagninilay

Minsan mahirap tanggapin na nalalamangan tayo, lalung-lalo na ng mga naging kilala at kasama natin. Hindi kasi kaila sa atin ang kanilang kahinaan. At siguro gusto natin na magkapantay-pantay lamang tayo, na walang nangunguna ni isa man sa atin. Subalit hindi naman kinakailangang maging kabawasan natin ang tagumpay ng iba. Hindi natin dapat kainggitan ang kanilang magandang kapalaran lalung-lalo na kung ito ay kanilang pinagpaguran at higit sa lahat ipinamamahagi sa iba. Sapagkat tayo ay mga daluyan ng biyaya lamang. Sa halip na sumama ang loob natin sa kanilang tagumpay, dapat magsaya tayo sapagkat ipinapakita ng Panginoon sa pamamagitan nila ang Kanyang kalinga sa atin. 

Hulyo 31

Sabado

Ika-7 Linggo ng Taon

Unang Pagbasa: Jer 26:11-16, 24

Tinapay ng Buhay: Mt 14:1-12

Nang panahong iyon, uma​bot kay Haring Herodes ang katanyagan ni Jesus. At sinabi niya sa kanyang mga kasambahay: “Si Juan Bautista siya. Nabuhay si Juan mula sa mga patay kaya nagkakabisa sa kanya ang maka​langit na kapangyarihan.”

Si Herodes nga ang nagpahuli kay Juan, at nag-utos na ikadena ito at iku​long dahil kay Herodias na asawa ng kanyang kapatid na si Felipe. Sapagkat sinabi ni Juan kay Herodes: “Hindi mo siya puwe​deng ma​ging asawa.” Talaga ngang gusto ni Herodes na patayin siya, pero takot siya sa mga tao na kumi​​kilala kay Juan bilang isang propeta.

Kaarawan ni Herodes at nagsayaw ang anak na babae ni Herodias, at nasiyahan si Herodes sa kanya. Kaya si​numpaan niya ang isang pangako na ibi​bigay sa kanya ang anumang hingin niya. At sinabi ng babae ayon sa turo ng kan​yang ina: “Ibigay mo rito sa akin ang ulo ni Juan Bautista sa isang bandeha.”

Nasaktan ang hari ngunit napanum​paan na niya ang pangako sa harap ng mga bisita kaya iniutos niya na ibigay iyon sa kanya. At pinapugutan niya ng ulo si Juan sa kulu​ngan; inilagay sa isang plato ang kanyang ulo at ibinigay sa babae, at dinala ito ng babae sa kanyang ina.

At pagkatapos ay dumating naman ang mga alagad ni Juan at kinuha ang kanyang katawan at inilibing. At pagka​tapos ay ibinalita ito kay Jesus.

Pagninilay

Ang mga nagawa nating kasalanan ay bumabalik sa atin, at paminsan-minsan hindi tayo binibigyan ng katahimikan nito. Pilit na binabagabag ang ating isipan. Kaya nga’t natakot ang Haring Herodes nang mabalitaan niya ang katanyagan ni Jesus. Hindi tayo mapapanatag hangga’t hindi natin naihingi ng tawad ang ating mga nagawang kasalanan. Mabuti na lamang at ang Diyos natin ay maawain at mahabagin sa atin. Kaya nga’t nakamamanghang isipin na marami pa rin sa atin ang hindi natuto. Pinipilit pasanin ang kasalanang hindi lumulubay sa kanilang isipan. Kapatid, kababaang-loob lamang ang kabayaran ng matahimik na pamumuhay. Ipagkakait pa ba natin ito sa ating sarili? 


Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

